
Масъалаҳои марбут ба азнавсуғуртакунӣ тибқи қонунгузории Ҷумҳурии Тоҷикистон баррасӣ 

карда мешаванд. Қайд карда мешавад, ки азнавсуғуртакунӣ гарави таъмини устувории молиявии 

амалиѐти суғуртавӣ ва фаъолияти мӯътадили ҳама гуна ширкатҳои суғуртавӣ мебошад. 

Азнавсуғуртакунӣ ҳамчун низоми муносибатҳои иқтисодии суғуртаи такрорӣ интиқоли  ҳама ѐ 

қисме аз хавфҳои суғуртавиро аз зиммаи як суғуртакунанда ба ӯҳдаи суғуртакунандаи дигар 

пешбинӣ мекунад, ки мақсади он ташкили портфели мутаносиби суғуртавӣ ва таъмини 

эътимоднокии молиявӣ мебошад. Гузашта аз ин, азнавсуғуртакунӣ як намуди махсуси суғуртаи 

амвол мебошад, ки нисбат ба шартномаи асосии суғурта хусусияти аксесуарӣ дорад. 
 

Ключевые слова: страхование, перестрахование, страховая организация, страховая 

деятельность, законодательство, страховое возмещение 
 

Рассматриваются вопросы, связанные с перестрахованием по законодательству 

Республики Таджикистан. Отмечается, что перестрахование является залогом обеспечения 

финансовой устойчивости страховых операций и стабильной деятельности всякого 

страхового общества. Будучи системой экономических отношений вторичного страхования, 

перестрахование подразумевает передачу всех или части принятых на страхование рисков 

одним страховщиком другому с целью создания соразмерного страхового портфеля и 

обеспечения собственной финансовой надѐжности. Более того, перестрахование 

представляет собой особую разновидность имущественного страхования, специфика которого 

обусловлена его акцессорным характером в отношении основного договора страхования.  
 

Key words: insurance; reinsurance; insurance agency; insurance activity; legislation; insurance 

compensation 
 

The article deals with considering the issues related to reinsurance under the legislation of the 

Republic of Tajikistan. It is noted that reinsurance is the key to ensuring financial stability of 

insurance operations and stable activities  of any insurance company. As a system of economic 

relations of secondary insurance, reinsurance implies the transfer of all or a part of the risks assumed 

for insurance by one insurer to another in order to create a commensurate insurance portfolio and 

ensure its financial reliability. Furthermore, reinsurance is a special type of property insurance, the 

specificity of which is due to its accessory nature in relation to the main insurance contract. 
 

Дар шароити муосири пешбурди фаъолияти соҳибкорӣ дар Тоҷикистон институти 

суғурта, ки барои ҳифзи соҳибкор аз оқибатҳои имконпазири амволии номатлуби 

фаъолияти соҳибкорӣ пешбинӣ шудааст,  нақши муҳим дорад. Бо истифода аз сохтори 

суғурта, субъектҳои фаъолияти соҳибкорӣ имкон доранд, ки зарари вобаста ба вайрон 

кардани ӯҳдадориҳои шартномавиро аз ҷониби контрагентҳо ба ҳадди ақал расонида, 

мавқеи иқтисодии худро нигоҳ доранд ва ба ин васила, дар бозор дилпурона амал кунанд. 

Қаблан дар шароити иқтисоди хоҷагидории нақшавии марказонидашуда хароҷоти 

фаъолияти хоҷагидории бебарори корхонаро давлат ба зимма мегирифт, алҳол бошад дар 

шароити муосири иқтисодиѐти бозор мушкилоти муқовимат бо хавфҳои молиявӣ вазифаи 

бевоситаи худи соҳибкор ба ҳисоб меравад. Имрӯз мавҷудияти хавфҳои гуногун дар 

фаъолияти соҳибкорӣ аз соҳибкор роҳҳои пешгирӣ кардани хавфҳо, муқовимат бо онҳо, 

кам кардани сатҳи таъсири манфии онҳо ва маҳдуд кардани онҳоро талаб мекунад. 

Дар миқѐси тамоми низоми иҷтимоию иқтисодӣ механизми ба дараҷаи баланд 

ташкилшудаи суғуртаи хавфҳои соҳибкорӣ барои ҷалби сармояи хориҷӣ ба ҷумҳурӣ заминаи 

мусоидро фароҳам меорад ва дар ниҳояти кор ба суботи сиѐсӣ, молиявӣ ва иқтисодӣ ва 

таҳкими асъори миллӣ таъсир мерасонад. Дар муомилоти муосири иқтисодӣ дар қатори 

механизмҳои муҳофизатие, ки соҳибкорон барои муқовимат бо хавфҳои молиявӣ истифода 

мебаранд, шартномаи суғурта нисбатан камтар мавриди истифода қарор мегирад. 

Дар Консепсияи рушди соҳибкорӣ дар Ҷумҳурии Тоҷикистон барои  то соли 2015, ки 

бо қарори Ҳукумати Ҷумҳурии Тоҷикистон таҳти рақами 469 аз 3 декабри соли 2004 

тасдиқ шудааст, ба инкишофи нокофии институти суғурта, ки ҳамчун омили боздорандаи 

рушди бахши соҳибкории иқтисодиѐт баромад мекунад, диққат дода шудааст. Чунин 

вазъият ба ҷамъияти аз лиҳози иқтисодӣ мутараққӣ хос нест, бинобар ин, роҳи 

интихобкардаи Ҷумҳурии Тоҷикистон ба самти муносибатҳои мутамаддини бозор эҷоди 

як низоми пешрафтаи суғуртаи фаъолияти соҳибкориро талаб менамояд. 

Ҳамзамон, бозори суғурта, ки падидаи воқеияти иқтисодӣ мебошад, ба туфайли 

омилҳои объективӣ таҳти таъсири талабот ва пешниҳодот ташаккул меѐбад. Талаботи 

мӯътадил ба хизматрасониҳои суғурта боиси пайдо шудани ташкилотҳои суғурта 

мегардад, ки пешниҳоди дархостшавандаро таъмин мекунанд. 

Таҳлили қонунгузории амалкунанда ва амалияи татбиқи он нишон медиҳад, ки 

таъмини ҳуқуқии суғуртаи фаъолияти соҳибкорӣ дар Тоҷикистон нокифоя аст. Дар ин 

бобат ҳеч набошад он факт шаҳодат медиҳад, ки суғуртаи фаъолияти соҳибкорӣ дар сатҳи 

қонунгузорӣ ҳатто мустақилияти синфӣ надорад. 

Ташкилоти суғуртаи дилхоҳ ҳангоми иҷрои фаъолияти суғурта ӯҳдадориҳои ба зимма 

гирифтаро бо имкониятҳои молиявии худ қиѐс мекунад. Бо вуҷуди ин, ҳатто ҳангоми арзѐбии 

ҳамаҷонибаи хавф, суғуртакунанда аз фарорасии ҳодисаҳои калони суғурта ѐ ҳодисаҳои 

фалокатбор, ки ҷуброни суғурта метавонад аз имкониятҳои молиявии он якчанд маротиба зиѐд 

бошад, эмин нест ѐ ҳолатҳое, имконпазиранд, ки ташкилоти суғурта ба суғуртаи хавфҳое даст 

мезанад, ки қаблан бо онҳо рӯ ба рӯ нашуда буд. Амалӣ гардонидани хавфҳои калон ва 

хатарнок метавонад дар таркиби портфели суғурта унсурҳои номутавозиниро ворид кунад. 

Пардохтҳои суғуртавӣ дар чунин ҳолатҳо метавонанд вазъи молиявии ширкати 

суғуртавиро ҷиддан заиф намоянд ѐ боиси муфлис гардидани он шавад. Аммо, рад кардани 

суғуртаи чунин хавфҳо дар муҳити рақобат, моҳиятан маънои заиф шудани мавқеи онро 

дар бозори суғурта дорад. Барои ҳалли ин мушкилот тибқи м. 22 Қонуни Ҷумҳурии 

Тоҷикистон «Дар бораи фаъолияти суғурта» (минбаъд Қонуни суғурта), институти 

азнавсуғуртакунӣ пешбинӣ шудааст, ки яке аз кафолатҳои таъмини устувории молиявии 

суғуртакунанда ва воситаи афзоиши кафолатҳои он барои пардохтҳои суғуртавӣ мебошад. 

В.И. Серебровский хусусиятҳои кафолати институти азнавсуғуртаро таъкид намуда, 

мегӯяд: «Ҳангоми бастани шартномаи суғурта суғуртакунанда бояд ҳамеша дар хатаре, ки 

мавриди суғурта қарор мегирад, сатҳи муайяни манфиати худро, ки аз нуқтаи назари 

молиявӣ ва техникӣ-суғуртавӣ қобили қабул аст, риоя кунад. Хавфи аз ин сатҳ зиѐд 

метавонад барои суғуртакунанда ҳалокатовар бошад. 

Барои пешгирии ин оқибатҳо, суғуртакунанда метавонад аз қабули чунин хавф тамоман 

даст кашад ва ѐ барои иштирок дар таваккал суғуртакунанда ѐ суғуртакунандагони дигарро 

ҷалб кунад. Ҷалби суғуртакунандаи дигар ѐ суғуртакунандагони дигар барои ба зимма 

гирифтани хатар тавассути ба онҳо интиқол намудани тамоми хатар ѐ қисми он аз ҷониби 

суғуртакунандаи асосӣ азнавсуғуртакунӣ мебошад »[6, с. 492]. 

Ҳамин тариқ, азнавсуғуртакунӣ кафолати таъмини устувории молиявии амалиѐти суғурта 

ва фаъолияти мӯътадили ҳама гуна ширкатҳои суғурта мебошад. Асоси онро, чи хели ки В.Ю. 

Абрамов қайд кардааст, шакли аз қадимулайѐм мавҷудаи бозтақсим ѐ азнавтақсимкунӣ ташкил 

мекунад: тақсими хавф дар байни якчанд ташкилоти суғурта – азнавсуғуртакунандагон [3]. 

Тавассути чунин азнавтақсимкунӣ амалҳои зерин ба даст меояд: аввалан, портфели 

суғурта аз таъсири ҳодисаҳои калони суғурта  муҳофизат карда мешавад, сониян, пардохти 

ҷуброни суғурта тибқи чунин ҳодисаҳо ба зиммаи як суғуртакунанда бори вазнинро вогузор 

намекунад, балки дар байни ҳамаи иштирокдорони суғурта тақсим карда мешавад.  Ба 

туфайли тақсими такрории хатар, портфели суғурта ба ҳам баробар карда мешавад [5, с. 105]. 

Бо сабаби маҳдуд будани имкониятҳои молиявии суғуртакунандагони ватанӣ, институти 

азнавсуғуртакунӣ дар Ҷумҳурии Тоҷикистон аз доираи иқтисоди миллӣ берун баромада, 

хусусияти байналмилалӣ касб кард. Аз ҷумла, тибқи муқаррароти м. 22 Қонуни суғурта бо 

мақсади таъмини устувории молиявии худ, суғуртакунандагон вазифадоранд, ки таносуби 

меъѐрии маблағҳои худ ва ӯҳдадориҳои суғуртавии ба зимма гирифтаашонро риоя кунанд. 

Ташкилоти асосии суғуртавӣ дар Ҷумҳурии Тоҷикистон, ки ба азнавсуғуртакунӣ 

тахассус дорад, Компанияи давлатӣ оид ба суғуртаи инвеститсияҳо "Тоҷикинвест" -и 

назди Ҳукумати Ҷумҳурии Тоҷикистон мебошад, Компанияи мазкур бо қарори Ҳукумати 

Ҷумҳурии Тоҷикистон аз 13 майи соли 1998  № 179 таъсис ѐфтааст ва мақсади он фароҳам 

овардани шароити зарурӣ барои ҷалби сармоя, инчунин ҳимояи манфиатҳои 

сармоягузорони ватанию хориҷӣ аз оқибатҳои хавфҳои сиѐсӣ ҳам дар қаламрави Ҷумҳурии 

Тоҷикистон ва ҳам дар бозорҳои байналмилалӣ мебошад. 

Вазифаҳои асосии компания суғуртаи инвеститсияҳои ба иқтисодиѐти ҷумҳурӣ 

ҷалбшаванда ва дигар манфиатҳои шахсони ҳуқуқии марбут ба он, ҳамчунин 

амалигардонии самарабахши сиѐсати ягона дар соҳаи суғуртаи инвеститсияҳо мебошад, ки 

дар ҷумҳурӣ гузаронида мешавад. Тибқи ин вазифаҳо, бастани шартномаҳои суғуртаи 

азнавсуғуртакунӣ бо ташкилотҳои суғуртаи хориҷӣ ва ватанӣ аз ҷумлаи намудҳои асосии 

фаъолияти компания ба шумор меравад (банди 9 Низомнома дар бораи Ширкати давлатии 

суғуртаи инвеститсияҳои "Тоҷикинвест" -и назди Ҳукумати Ҷумҳурии Тоҷикистон). 

Азнавсуғуртакунӣ  фаъолият ва муносибатҳои бо он алоқаманд мебошад, ки дар 

иртибот – бо интиқоли минбаъдаи ҳамаи ѐ як қисми хавфҳои суғурта, ки мутобиқи 

шартномаи азнавсуғуртакунии байни ширкати суғурта ва ширкати азнавсуғуртакунӣ 

басташуда ба миѐн омадаанд (моддаи 1 Қонуни суғурта), ба вуҷуд омадааст. 

Азнавсугуртакунӣ дар асоси шартномаи байни суғуртакунандаи мустақим ва 

азнавсуғуртакунанда баста мешавад (кисми 1 моддаи 1054 Кодекси граждании Ҷумҳурии Тоҷикистон). 

Асосҳои шартномаи суғуртакунӣ як қатор баҳсҳои илмиро дар бораи табиати ҳуқуқии 

шартномаи азнавсуғуртакунанда ба вуҷуд овардаанд. Дар байни олимон дар ин бобат 

иттифоқи ороъ ба назар намерасад. Баъзе муаллифон мансубияти шартномаи суғуртаи 

азнавсуғуртакуниро ба гурӯҳи шартномаҳои суғуртавӣ пурра рад карданд. Предмети 

суғурташуда,  навиштааст И.И. Степанов,  ба ҳар  ҳол чун моли ғайр боқӣ мемонад ва 

суғурта кардани он маънои бастани шартнома ба фоидаи шахси сеюмро дорад, ки дар 

шартнома иштирок намекунад, яъне бастани шартномаи беэътиборро дорад. 

Агар шартномаи азнавсуғуртакунӣ  эътиборнок эътироф карда шавад, пас ин маҳз аз 

он сабаб аст, ки он шартномаи суғурта нест, балки созишномаи фаръӣ аз он аст, ки 

мувофиқи он шахс ӯҳдадор мешавад ҳангоми фарорасии талафи предмет барои манфиати 

аз дастдодааш аз контрагент ситонад ” [7, с. 29]. 

Гурӯҳи дигари олимон нуқтаи назари баръаксро ҷонибдорӣ мекунанд ва шакке 

намекунанд, ки шартномаи суғуртаи азнавсуғуртакунӣ ба низоми шартномаҳои суғурта 

тааллуқ дорад. "Ба намудҳои мустақили суғуртаи амвол, менависад В.И. Серебровский, - 

бояд, ба ном азнавсуғуртакунӣ низ мансуб дониста шавад...”[6, с. 492]. 

Ба ақидаи  Г.Ф. Шершеневич, шартномаи азнавсуғуртакунӣ аз шартномаҳои одии 

суғурта фарқ надорад ва “аз ин рӯ қонунгузориҳое, ки азнавсуғуртакуниро ба қоидаҳои 

суғуртаи умумӣ тобеъ мекунанд, комилан дуруст рафтор менамоянд" [8, с. 389]. 

Қонунгузори Ҷумҳурии Тоҷикистон дар Қонуни Ҷумҳурии Тоҷикистон "Дар бораи 

фаъолияти суғурта" азнавсуғуртакуниро ба намуди фаъолияти суғуртавӣ дар баробари 

фаъолияти суғуртакунандагон оид ба суғурта мансуб медонад, яъне ба азнавсуғуртакунӣ  

нисбат ба суғурта хусусияти мустақил медиҳад (моддаи 1 Қонун). 

Ба фикри мо, ҳеҷ шубҳае нест, ки шартномаи азнавсуғуртакунӣ ба гурӯҳи 

шартномаҳои суғурта мансуб аст. Муносибати суғуртавӣ муносибат оид ба ҳимояи 

манфиатҳо дар ҳолати фаро расидани ҳодисаҳоест, ки хусусиятҳои тасодуфӣ ва эҳтимолӣ 

доранд. Чунин муҳофизат аз ҳисоби фонди суғурта, ки аз ҳисоби маблағҳои суғуртаи 

шахсони ба чунин муҳофизат ниѐзманд ташкил карда мешавад, амалӣ мегардад. Дарки 

моҳияти муносибатҳои ҳуқуқии суғурта тавассути унсурҳои ба он хос, аз қабили "ҳодисаи 

суғуртавӣ", "хавфи суғуртавӣ", мукофоти суғуртавӣ"," пардохти суғуртавӣ"ба амал меояд. 

Ҳамаи ин аломатҳои тахассусии муносибатҳои суғуртавӣ ба муносибатҳои 

азнавсуғуртакунӣ низ хосанд, зеро, тавре ки Д.Бланд қайд мекунад, «худи 

суғуртакунандагон ба ҳимояи суғуртавӣ ниѐз доранд» [4, с. 129]. 

Ба фикри мо, азнавсуғуртакунӣ як намуди махсуси суғуртаи амвол мебошад, ки 

вижагии он бо хусусияти аксесуории он нисбат ба шартномаи асосии суғурта вобаста аст 

Раванди азнавсуғуртакунӣ бо бастани ҳадди ақал ду шартномаи суғурта тавсиф  

мешавад: шартномаи асосие, ки байни суғурташаванда ва суғуртакунанда баста шудааст ва 

шартномаи азнавсуғуртакунии байни суғуртакунанда тибқи шартномаи асосии суғурта 

(азнавсуғурташаванда) ва дигар суғуртакунанда (азнавсуғуртакунанда) басташуда. 

Азнавсуғуртакунӣ бо мавҷудияти шартномаи асосии суғурта пешакӣ муайян карда 

мешавад ва ба он асос меѐбад. Бе шартномаи асосии суғурта худи шартномаи суғурта 

маънои худро гум мекунад. Аз сабаби хусусияти аксессории ӯҳдадориҳои 

азнавсуғуртакунӣ, нисбат ба азнавсуғуртакунӣ қоидаҳои ба истилоҳ пайравӣ намудан ба 

сарнавишти суғуртакунанда татбиқ карда мешаванд. 

Азнавсуғуртакунанда сарнавишти азнавсуғуртакунандаро пайгирӣ мекунад - ин 

принсипи асосии суғурта дар қисми 3 моддаи1054 Кодекси граждании Ҷумҳурии 

Тоҷикистон  сабт шудааст ва  маънои онро дорад, ки суғуртакунанда тибқи шартномаи 

асосӣ (азнавсуғурташаванда), сарфи назар аз он ки  ҳимояи азнавсуғуртакунӣ дорад, дар 

назди суғуртакунандаи худ пурра ҷавобгар аст. 

